
МҰНАЙЫМ – МҰҢЫМ

ЕСIЛ ЕҢБЕК ЕСКЕРУСIЗ ҚАЛА МА?

Қазақстанның кең-байтақ жерiнен геологтар талай кен орындарын тапты.
Халықаралық кездесулердегi келiссөздердiң басты тақырыбына айналған
мұнай мен газдың кен көздерi ел экономикасына үлес қосуда. Қазақстан
бұл байлық қоры жағынан Каспий қайраңындағы мүмкiндiктерiн iске қоса
бiлсе, дүние жүзiнде үшiншi орынға шығар едi. 
Қазақстанда мұнай өндiру мөлшерi өткен жылы 75 млн. тоннадан, газ өндiру –
35 млрд. текше метрден асса, 2015 жылы мұнай өндiру 130-150 млн.тонна, газ
өндiру  40-50 млрд. текше метрге жетпек. БАҚ-тың пайымдауынша, Қазақстан
мемлекетiнiң Ұлттық қорының мөлшерi дағдарысты ауыздықтағаннан кейiн де
30 миллиард АҚШ долларынан төмендемептi. Ол қордың қаржысы мұнай
түсiмдерiмен байланысты екендiгi айтпаса да түсiнiктi. 
Бiзiң шамалауымызша, мұнай мен газдың пайдасын мемлекет пен халық толық
мөлшерде көре алмай отыр. Кен қорын пайдалану тарихы жүз жылдан асқан
«Ембiмұнайгаз» бен «Өзенмұнайгаз» технологиялық талаптарды
сақтамағандықтан, уақытынан бұрын жертабандап, жаңа ғана басын көтерiп,
есiн жиып келе жатқан бiрлестiктерi туралап қалды. Олардың да акцияларын
Лондонның халықаралық сауда биржасына сатуға қойыпты деген хабарлар БАҚ
беттерiнде кезiнде жарық көрiп жүрдi («Московский комсомолец» № 16, 23. 03.
2006). Сонда Қазақстан мемлекетiнiң қара басына тиесiлi не қалды?
Жыл сайын өндiрiлетiн 70-75 миллион тонна мұнайдан Қазақстанның өз
күшiмен өндiретiнi тек 10 пайыз шамасында. Мұнай компаниялары өндiрiлген
қара алтынды қыр асырып, өз сыбайластарына жөнелтiп пайда тапса,
Қазақстанда мұнай жеткiлiксiздiгiнен мұнай өңдеушi зауыттар толыққанды
жұмыс жасай алмай отыр. Осының салдарынан үнемi жанармай дағдарысы
орын алады.
Кен орындарының 150-дейi жеке тұлғалар мен шетелдiктердiң қолында.
Сондықтан шашыранды, өз беттерiнше, жапа-тармағай əәрекет етiп жүрген
мұнай-газ өндiру жүйесi пайда болды. Қазақстанның мұнай энциклопедиясында
(2005 жылы қайта басылып шыққан) келтiрiлген деректерге сəәйкес, олардың
саны тек Маңғыстау жерiнде – 25, Ақтөбе аймағында 15-ке жуық. Оңтүстiк
Торғайда бiз тауып, барлап, өндiрiске берiп кеткен 15 кен орны негiзiнде 8
өндiрушi компания жұмыс iстеп жатыр. Атырау мен Орал өңiрлерiнде 30-дайы
бар. Барлығының саны 80-ге тартады.
Кезiнде көптеген кен орындары азын-аулақ «тиын-тебенге» сатылып, тiптi
кейбiреулерi «тегiн» де берiлген. Ендi сол кенiштер алып-сату құралына, пайда
табудың оңай көзiне айналды.
Кен орындары аздай, iрi мұнай компаниялары да сатыла бастады. Кейбiр
нысандар əәлденеше рет саудаға түскеннен кейiн, бiрте-бiрте өзiнiң нарықтық
бағасына жақындап келедi. Мысалы, 80 миллион тонна өндiруге болатын мұнай
қоры бар «Солтүстiк Бозашы» кен орны бес рет сатылды (ең соңында
«Нельсон» компаниясының құрамында қалды).
Ал 2005 жылы Құмкөл, Майбұлақ, Ащысай (бұлардың бəәрiндегi үлестерi 100
пайыздан), Ақшабұлақ, Нұралы, Ақсай (бəәрiнде 50 пайыздан) кен орындарын



жəәне ШНОС-ты иемденiп келген канадалық «Петроқазақстан» компаниясын
(бұған дейiн бұлардың бəәрi канадалық «Харрикейннiң» иелiгiнде болды)
қытайлық СНПС 4,18 миллиард долларға сатып алды (Реtrоlеum, № 6, 2006).
Ресейдiң «Лукоилы» 2005 жылы ƏӘлiбекмоланың – 50, Қожасайдың – 50,
Қарақұдықтың – 76, Арманның – 100, жоғарыда аты аталған Солтүстiк
Бозашының – 50 пайыз кен орындарын иемденiп келген, канадалық «Нель-
сонды», 2,2 миллиард АҚШ долларына сатып алды («Курсив» газетi № 39, 06.
10. 2005, «Казправда», 25. 04. 2006). 
Канадалық «Nаtins Еnеrgу» «Қаражамбасмұнайды» 2006 жылға дейiн иемденiп,
ендi қытайлық СИТИС-ке 2,0 млрд АҚШ долларына (басқа бiр ақпарат
деректерi бойынша 1,9 млрд. АҚШ долларына) сатты. («Казправда» 25.04. 2006
жəәне «Бизнес и Власть» № 47, 08.12. 2006). Компанияның осы саудаға
байланысты берген арнайы хабарында, 2007 жылдың 3 қаңтарында «31-арна»
«Қаражамбасмұнайдың» алғашында канадалықтарға, бар болғаны, 100 млн.
АҚШ долларына сатылғандығын, яғни оның өзiнiң нарықтық бағасынан 20 (19)
еседей арзанға кеткендiгiн хабарлады.
Тап осындай өте төмен баға «Петроқазақстан» («Харикейн») мен «Нельсон» о
баста өз меншiктерiн Қазақстаннан алғашқы сатып алғанда да орын алыпты-
мыс. Олардың ақтық бағаларының қандай екендiгi жоғарыда айтылды.
Бұлардан басқа уақ-түйектердiң сатылып, алынып жатқандарының есебi жоқ.
Көрiп отырғаныңыздай, осы сауда-саттықтарда сатушы  да, сатып алушы да –
тек шетелдiктер. Ал Қазақстан сырттан бақылаушы ретiнде рөлiнде ғана болды.
Сол миллиардтардан осы саудаларды төңiректеген казақстандық тұлғалар ғана
болмаса (ресми емес деректер бойынша, əәр саудадан оның шамасында
қазақстандық валюталық миллионерлер дүниеге келiптi-мiс), Қазақстан
мемлекетiнiң өзiне тиын да тимей, бəәрi канадалықтардың қалтасына түскен.
Сөйтiп, бұрын қазақстандық болған мұнай-газ нысандары ендi халықаралық
сауда-саттықтардың құралдарына, шетелдiк, жекеменшiк компаниялар мен
соларға жұғысқан бiраз қазақстандықтардың баю көзiне айналып болды.
Жоғарыда айтылғандарға сəәйкес, кезiнде мемлекетiмiздiң ең iрi мұнай
өндiрушiсi болған «Маңғыстаумұнайгаздың» (ММГ), жұмбақ жағдайда
индонезиялықтарға сатылуы, одан соң қайта сатылып алынуы туралы бiраз
деректер келтiрудi жөн деп есептедiк.
Аса күмəәндi негiзде «беймəәлiм, «Орта Азиялық мұнай» деп аталатын
индонезиялық компанияның иемденуiне өтiп кеткен, аты əәйгiлi
«Маңғыстаумұнайгаз» бiрлестiгi сатылады екен» деген хабар соңғы екi-үш жыл
бойы баспасөз беттерiнен түспейтiн болды. Тiптi сатылады дегенде, сол
бiрлестiкке қожалық етушiлердiң талап ететiн астрономиялық сомасының
мөлшерi де (10 млрд. АҚШ доллары) кейбiр басылымдарда көрсетiлумен
болды («Курсив», № 50, 21.12.2006). «Бiрлестiк бағасының тым жоғары
болуына байланысты басқа сатып алушы табылмай, ендi Қазақстанның өзi
қайта сатып алуға мəәжбүр екен» деген деректер де тарай бастады. Ақыр
соңында осындай қауесеттер нақтыланып, 2009 жылдың қараша айының
аяғында «ММГ» қайта сатылып алынды» деген ақпарат жарық көрдi. «Деловая
неделя» апталығының (№ 45, 27.11.2009) хабарлауынша, ММГ-ны саудаға
салған ешқандай да индонезиялықтар емес, кəәдiмгi Қазақстанның атышулы
«Нұрбанкiсi» екен. Ал сатып алушы – Қазақстанның өзi мен оның мұнай
кешендерiн сатып алуға дайын жүрген Қытай мемлекетi. Сөйтiп, ММГ-нiң
жартысын қазақстандық «Қазмұнайгаз», екiншi жартысын кытайлық СНПС
сатып алыпты-мыс. Алып-сатудың толық бағасы туралы дерек келтiрiлмептi
(хабарланбаған себептi), бiрақ алдын ала төленетiн соманың мөлшерi 2 602
163 925,27 АҚШ доллары деңгейiнде екендiгiн жазды аталмыш апталық. 



Бұған дейiн «Время» газетi (№  161, 28.11.2008 жəәне № 162, 29.11.2008) бұл
бiрлестiктiң 51 пайызы үшiн Қазақстанның 5,0 млрд. АҚШ долларын төлейтiн-
дiгiн жəәне демократиялық оппозицияның лидерлерi Ораз Жандосов пен Болат
ƏӘбiловтер бұл сома түгелiмен ММГ иелерiнiң офшорлық аймақтардағы
есепшоттарына кеткенi туралы жазған-ды. Соған қарағанда, бiрлестiктi
сатқаннан түскен түсiмнiң мөлшерi – 10 млрд. АҚШ доллары. Дəәл сол мөлшер-
де Қытай мемлекетi Қазақстан мемлекетiне экономикалық жəәрдем ретiнде қа-
рыз бердi деген ақпарат та бар.
Ал «Жас Алаш» (№ 67, 21.08.2008) кезiнде бұл бiрлестiктiң, Павлодар мұнай-
химия зауытымен (ПМХЗ) қоса индонезиялықтардың қалтасына бар болғаны
240 млн. АҚШ доллары түскендiгiн хабарлаған-ды.
Алматыда қазан айында өткен «Мұнай-газ – 2009» көрмесi мен соған
байланысты жарық көрген құжаттар жəәне БАҚ-тағы ақпараттардан 2009
жылдың тамыз айында Қазақстанның ПМХЗ-ының 58 пайызын ММГ-ден бөлiп
сатып алынғандығы белгiлi болды (Petroleum  № 5, 2009, Oil&Gas оf Kazakhstan
№ 4-5, 2009, Caspian-2009). Бiрақ төлем мөлшерi хабарланбады. Дей
тұрғанмен, ол зауыт үшiн де сатушының сатып алушыдан 1,0 млрд АҚШ
долларынан кем болмайтын төлем алынғанын болжауға негiз бар.
Сөйтiп, индонезиялықтардың шекпенiн жамылған «Нұрбанк» «Маңғыс-
таумұнайгаз» бен ПМХЗ-ын кезiнде бар болғаны 240 млн долларға сатып алып,
15 жылдай өндiрген, өңдеген мұнайларын сатып, пайдасын əәбден көрiп, одан
кейiн ғана ол бiрлестiк пен зауытты 11 млрд. долларға қайта сатты (оның
жартысынан артығын Қазақстанның өзiне төлеттi). 
Сонымен, Қазақстанның мұнай-газ байлығын уысына түсiргендер, я сол
байлыққа жұғысып жүрген шенеунiктер есепсiз баюда. Көк тиынсыз қалған бiз –
сол кен орындарын ашқан, тапқан, барлаған, өндiруге дайындаған геолог-
барлаушылар. Соншама кенiштердi «жаппай үлестiру» кезеңiнде бiзге осы кен
орындарынан үлес алыңдар немесе аласың ба деп сұраған адам баласы
болған жоқ. Аттары аталған кенiштердi «канадалықтармен,
индонезиялықтармен немесе басқа сатып алушылармен бiрiгiп игеруге
қатысыңдар» деген ұсынысты да бiз естiмедiк. Кен көзiн табушы да, ашушы да,
барлаушы да, өндiруге даярлаушы да өзiмiз болсақ та, далада қалдық.
Қаражат тапшылығынан о дүниеге аттанған жолдас-жора, жекжат-
жұрағаттарымызды жерлеуге бара алмайтын халге жетсек, мұнайдан
байығандар арнайы ұшақтармен, рейстiк ұшақтардың VIР салондарында
отбасымен, дос-жарандарымен кең-байтақ елiмiздiң о шетiнен бұл шетiне, туған
күн, той-томалақтарға сапар шегiп саяхаттайды.
«Қазмұнайгаздың» 2004 жылы «жанынан пайда болған» «Мұнайшы» қоғамдық
қайырымдылық қоры аз ғана iрiктелген топқа қамқорлық көрсетедi. Бiздер,
бiздерге ұқсас қарапайым мұнайшы ардагерлерге бұл қордан қайыр жоқ.
Егер мұнайдан байығандар Қазақстанның ең көрiктi қалаларының, элиталы
үйлерiнiң «даладай» кең пəәтерлерiнде өмiр сүрiп, оның үстiне қала сыртында
хан сарайындай жеке үйлерi жəәне болса, ал бiз геологиялық барлау мекемелерi
орналасқан елдi мекендердiң лашықтарда, қоржын үйлерде, қолынан келдi-ау
дегендер кеңес заманының стандарттық үш бөлмелi пəәтерлерiнде, қалбырдағы
тұздалған балықтай өмiр кешудемiз. Жуырда индонезиялықтардың
иемденуiнде болған «Маңғыстаумұнайгаз» пайдаланған кен орындарын түгел
ашып, барлап, өндiрiске тапсырған, Лениндiк сыйлықтың лауреаты, аты əәйгiлi
геолог Валентин Петрович Токарев өмiрден өттi. Жасы сексеннен асқанша
еңбек етiп, Ақтаудың «хрущевкасынан» шыға алмай-ақ, жарық дүниемен қош
айтысты.



Мұнай мен газ кешендерi, жо-ғарыда пайымдағанымыздай, шетелдiктер мен
жеке тұлғалардың қолдарында. Не жасаймын десе де, ерiктi. Қазақстанның
рұқсаты да, келiсiмi де олар үшiн қажетсiз. Оның үстiне, сұраған бəәстерiне
сатып ала қоятын қытайлықтар да дайын отыр. Қазiргi таңда, сан жағынан
алғанда, Қазақстанның мұнай-газ кен орындарының 2/3-iн қытайлықтар
иемденiп болды. Бiздiң есебiмiзше, Қазақстанда мұнай мен газға байланысты
қалыптасқан жағдайда, бара-бара бəәрiнiң де қожасы Қытай болатындығы – бiз
үшiн айдан анық жағдай.
Бiздiң ашып, тауып, барлап, өндiрiске берген кенiштерiмiз Қазақстан халқының
аузынан жырылды. Қитұрқылық жолмен ел мұнайын уысына түсiрген, мұнайды
төңiректеген шенеунiктер мен шетелдiк компанияларды байытып, қолды болып
жатқан байлықтан өз үлесiмiздi талап етуге құқықтымыз деп санаймыз.
Сондықтан президенттен, үкiметтен, мəәжiлiстен, бiздiң талап етiп,
сұрайтынымыз:
Мұнай-газ кен орындарын тауып, барлап, өндiруге табыс еткен
ардагерлерге (өмiрден өткендердiң отбасыларына) өздерiнiң қалаған
шаһарынан пəәтер, я жеке үй сатып алуға бiр дүркiн арнайы қаржы
берiлсiн.
Жоқшылықтан (шетелдiктерге жалдану тəәуелдiлiктерiнен) арылту
мақсатында, оларға 500 долларға дейiнгi мөлшерде зейнетақы таға-
йындалсын.
Өмiрден өткен геолог барлаушылардың отбастарына 300 доллар
мөлшерiнде жəәрдемақы белгiленсiн.
Осы шаралар тек «Мұнайшы» қоры ғана емес, ҚР Геология комитетi
арқылы жүзеге асырылсын.

Қазақстандық мұнай-газ барлаушы геологтар, геофизиктер мен
бұрғылаушылар атынан:
Зейнолла БӨЛЕКБАЕВ – «Ақтөбемұнайгазбарлау» бiрлестiгiнiң бас
геологы, Ақтөбе өңiрiнiң мұнай-газ кен орындарын түгелдей ашып, барлап,
өндiрiске табыс етушi, КСРО жəәне ҚР құрметтi жер қойнауының
барлаушысы;
Сəәдуақас ҚҰРМАНОВ – «Қазақстанмұнайгазбарлау», бұрынғы
«Қазгеофизика» бiрлестiктерiнiң бас геологы, КСРО мемлекеттiк
сыйлығының лауреаты, ҚР құрметтi жер қойнауының барлаушысы;
Олег МАРЧЕНКО – Ақтөбе өңiрiндегi мұнай барлау экспедициялары мен
бұрынғы «Оралмұнайгазбарлау» бiрлестiгiнiң бас геологы, Ақтөбе, Орал
өңiрлерiнiң мұнай-газ кен орындырын ашуға қатысушы, ҚР құрметтi жер
қойнауын барлаушысы;
Виктор НЕЧАЕВ – Қызыл тулы «Маңғыстаумұнайгазбарлау» тресiнiң, кейiн
сол аттас бiрлестiктiң геология бөлiмiнiң бастығы, Маңғыстау, Бозашы
аудандарының мұнай-газ кендерiн ашушы. КСРО мемлекеттiк сыйлығының
лауреаты;
Геннадий ФИЛИПЬЕВ – «Оңтүстiк Казақстан мұнайгазбарлау» экспедициясы
мен сол аттас бiрлестiктiң бас геологы, ҚР құрметтi жер қойнауын барлаушысы.


